
Melangkah Menjadi Insan Contoh

Jemaah yang dirahmati Allah s.w.t.,

Marilah kita menerangi hati dan jiwa dengan sifat takwa dan
ikhlas dalam beribadat kepada Allah s.w.t. Semoga Allah s.w.t.
memberkati setiap usaha kita untuk mendekatkan diri kepada-

Nya. Amin, ya Rabbal ‘Alamin.
Jemaah yang dimuliakan,

Mungkin kita pernah ditanya: “Siapakah suri teladan (role

model) anda?”Biasanya, kita dapat menjawab soalan ini dengan



mudah. Sekiranya ditanya pula: “Siapakah yang menjadikan

anda suri teladan ?”, apakah pula jawapan kita?

Saudara, mengapakah soalan ini penting untuk diperhalusi dan
dinilai? Sama ada secara sedar atau tidak, ada mata-mata yang

memerhati dan mungkin juga mencontohi tingkah laku kita.

Seseorang mungkin memerhati dan mencontohi tingkah laku
ibu ayahnya, adik beradiknya, rakan-rakan sekolah mahu pun
sepejabat. Media sosial pula memberikan pilihan tambahan,
yang mungkin terhasil dari kehidupan personaliti-personaliti

tertentu.

Maka persoalan “Siapakah yang menjadikan anda suri
teladan?” menjadi sangat penting, agar kita bermuhasabah —
sama ada kita menjadi teladan, atau contoh yang kurang baik

kepada mereka di sekeliling kita.
Sidang jemaah yang dikasihi,

Sebagai Muslim, kita menjadikan Nabi Muhammad s.a.w. suri
teladan. Baginda diciptakan dalam bentuk manusia, sama
seperti kita. Baginda juga merasakan suka dan duka. Terkadang
tertawa dan terkadang terluka. Namun, Rasulullah s.a.w. tetap
memancarkan akhlak yang luhur dalam setiap keadaan dan

ketika, sekaligus menjadi teladan bagi kita semua.

Rasulullah s.a.w. juga menganjurkan kita menjadi teladan yang

baik bagi orang lain. Baginda bersabda, yang bermaksud:



“Barangsiapa menunjukkan kepada sesuatu kebaikan, dia akan
mendapatkan pahala sebagaimana pahala orang yang

melakukannya.” (Riwayat Muslim)

Pesanan ini seharusnya memberikan kita perangsang untuk
menjadi pencetus kebaikan dan penjana kecemerlangan dalam

setiap aspek kehidupan. Sekaligus, menjadi insan contoh.
Sidang jemaah yang dirahmati Allah,

Bagi menyahut pesanan Nabi s.a.w. untuk menjadi insan yang
wajar dijadikan teladan, berikut adalah beberapa langkah yang

boleh kita ambil:

Yang pertama: Mulakan dengan diri sendiri — Adakah kita

menjadi contoh yang baik bagi orang lain?

Saudaraku, bukankah setiap daripada kita mempunyai lingkaran
pengaruh yang tersendiri? Seperti di masjid, sekolah, pejabat, di
kalangan saudara mara dan kenalan, mahupun di rumabh.
Tingkah laku kita boleh meninggalkan kesan kepada orang di
sekeliling. Secara tidak langsung, pengaruh kita sebenarnya

memberikan kesan yang positif mahu pun negatif.

Seorang pelajar Mukmin menimba ilmu kerana seruan agama.
Dia berusaha gigih untuk menjadi seorang yang berjaya dalam
lapangan itu, sekaligus menjadi pelajar contoh dan inspirasi

bagi taulannya.



Seorang Mukmin adalah seseorang yang indah budi pekertinya,
sopan tutur bicaranya, dan mudah pula berurusan dengannya.
Dia sedar bahawa daripada peringkat awal, manusia mengenali
Islam menerusi tingkah laku penganutnya yang wajar dijadikan
teladan, bukan menerusi nas agama. Begitulah sebagaimana
termaktub dalam sirah Rasulullah s.a.w. Maka keperibadian

Baginda s.a.w. wajar diteladani.

Yang kedua: Menyedari bahawa setiap tindakan — baik atau

buruk — boleh menyebabkan tindak balas berantai

Perhatikan perumpamaan yang Allah s.w.t. gambarkan dalam
Surah Ibrahim, ayat 24-25:

Yang bermaksud: “Tidakkah kamu melihat (wahai Muhammad)
bagaimana Allah membuat satu perumpamaan: satu perkataan
yang baik seperti sepohon pokok yang baik; akarnya teguh dan

cabangnya menjulang ke langit.”

“la mengeluarkan buahnya pada setiap masa dengan izin

Tuhannya. Dan Allah membuat perumpamaan-perumpamaan



bagi manusia supaya mereka mengambil peringatan (dan

peroleh pelajaran).”

Setiap kebaikan yang kita lakukan, boleh memberi kesan
kepada kehidupan orang lain. Sepatah kata yang elok atau
interaksi yang baik bersama ahli keluarga boleh memperkukuh
hubungan, dan ada kalanya boleh menyatukan semula
hubungan yang renggang. Manakala memilih untuk memaafkan
seseorang yang telah menyakiti kita mampu memutuskan
kitaran kebencian, sekaligus menjadi contoh kepada yang lain

untuk berdamai.
Jemaah yang diberkati Allah s.w.t.,

Marilah kita manfaatkan kehidupan yang dianugerahkan Allah
ini, dengan menjadi insan contoh, pemangkin amal soleh dan
perubahan positif bagi manusia di sekeliling kita. Ya Allah,
kurniakanlah kami keteguhan, hikmah, dan keyakinan dalam
usaha membina peribadi Muslim contoh yang mencerminkan

keindahan petunjuk-Mu. Amin, ya Rabbal-‘Alamin.

